
TADBIRKORLIK VA HUNARMANDCHILIKNI 
RIVOJLANTIRISHNING XORIJIY DAVLATLAR 

TAJRIBASI VA ULARDAN MAMLAKATIMIZDA 
FOYDALANISH YOʻNALISHLARI

Tuxtasinov Zafarjon Odiljonovich
i.f.f.d. (PhD), Toshkent davlat iqtisodiyot universiteti tadqiqotchisi

Annotatsiya. Mazkur maqolada tadbirkorlik va hunarmandchilikni rivojlantirishning xorijiy davlatlar tajribasi hamda ularni 
O‘zbekiston sharoitida qo‘llash imkoniyatlari tahlil qilingan. Tadqiqotda rivojlangan mamlakatlarda kichik biznes va 
hunarmandchilikni qo‘llab-quvvatlashning institutsional, moliyaviy va huquqiy mexanizmlari yoritilib, ularning bandlikni 
ta’minlash, hududiy rivojlanishni rag‘batlantirish va iqtisodiy faollikni oshirishdagi o‘rni asoslab berilgan. Shuningdek, 
O‘zbekistonda mahallalarda tadbirkorlik va hunarmandchilikni rivojlantirish bo‘yicha olib borilayotgan islohotlar baholanib, 
xorijiy tajribalarni milliy sharoitga moslashtirishning ustuvor yo‘nalishlari ko‘rsatib o‘tilgan. Tadqiqot natijalari ushbu sohani 
boshqarish mexanizmlarini takomillashtirish, eksport salohiyatini oshirish va aholi bandligini mustahkamlash uchun 
muhim ilmiy-amaliy ahamiyatga ega.

Kalit soʻzlar: tadbirkorlik, hunarmandchilik, kichik biznes, xorijiy tajriba, institutsional qo‘llab-quvvatlash, mahalla, bandlik, 
eksport salohiyati.

Abstract. This article analyzes the experience of foreign countries in developing entrepreneurship and crafts, as well as 
the possibilities of its application in the conditions of Uzbekistan. The study highlights the institutional, financial, and legal 
mechanisms for supporting small businesses and crafts in developed countries and substantiates their role in ensuring 
employment, stimulating regional development, and increasing economic activity. It also evaluates the reforms being 
implemented in Uzbekistan to develop entrepreneurship and crafts in mahallas and identifies priority areas for adapting 
foreign experience to national conditions. The results of the study have significant scientific and practical importance for 
improving management mechanisms in this sector, increasing export potential, and strengthening employment.

Key words: entrepreneurship, crafts, small business, foreign experience, institutional support, mahalla, employment, 
export potential.

Аннотация. В данной статье анализируется опыт зарубежных стран в развитии предпринимательства и ремесел, 
а также возможности его применения в условиях Узбекистана. В исследовании освещаются институциональные, 
финансовые и правовые механизмы поддержки малого бизнеса и ремесел в развитых странах, обосновывается их 
роль в обеспечении занятости, стимулировании регионального развития и повышении экономической активности. 
Также оцениваются реформы, проводимые в Узбекистане по развитию предпринимательства и ремесел в 
махаллях, и определяются приоритетные направления адаптации зарубежного опыта к национальным условиям. 
Результаты исследования имеют важное научно-практическое значение для совершенствования механизмов 
управления в данном секторе, повышения экспортного потенциала и укрепления занятости.

Ключевые слова: предпринимательство, ремесла, малый бизнес, зарубежный опыт, институциональная 
поддержка, махалла, занятость, экспортный потенциал.

K I R I S H
Tadbirkorlik va hunarmandchilik iqtisodiy taraqqiyotning muhim drayverlaridan biri bo‘lib, ayniqsa 

rivojlanayotgan mamlakatlarda bandlikni ta’minlash, daromad manbalarini diversifikatsiya qilish hamda hududiy 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz1482

2026-yil, mart. № 3-son.

iqtisodiy muvozanatni shakllantirishda muhim ahamiyat kasb etadi. Global iqtisodiy integratsiya jarayonlarining 
jadallashuvi, raqamli texnologiyalarning keng joriy etilishi hamda innovatsion yondashuvlarning kuchayishi 
natijasida tadbirkorlik faoliyatini tashkil etish va hunarmandchilikni rivojlantirishning zamonaviy modellari 
shakllanmoqda. Shu nuqtai nazardan, rivojlangan va rivojlanayotgan davlatlarning ilg‘or tajribalarini o‘rganish 
hamda ularni milliy sharoitga moslashtirish dolzarb ilmiy-amaliy masalalardan biri hisoblanadi.

Xususan, Germaniya, Janubiy Koreya, Xitoy va Turkiya kabi davlatlarda kichik biznes va hunarmandchilikni 
qo‘llab-quvvatlash bo‘yicha institutsional mexanizmlar, moliyaviy rag‘batlantirish tizimlari, klasterlashuv hamda 
eksportga yo‘naltirilgan siyosat samarali yo‘lga qo‘yilgan. Ushbu mamlakatlar tajribasi shuni ko‘rsatadiki, 
tadbirkorlik subyektlarini qo‘llab-quvvatlashda davlat va xususiy sektor o‘rtasidagi hamkorlik, innovatsion 
infratuzilmaning rivojlanganligi hamda kasb-hunar ta’limi tizimining samaradorligi muhim omillar hisoblanadi.

O‘zbekiston sharoitida ham tadbirkorlik va hunarmandchilikni rivojlantirishga alohida e’tibor qaratilib, ushbu 
sohani qo‘llab-quvvatlashga qaratilgan qator institutsional va huquqiy islohotlar amalga oshirilmoqda. Biroq 
mavjud imkoniyatlardan yanada samarali foydalanish, eksport salohiyatini oshirish hamda hududiy iqtisodiy 
faollikni kuchaytirish uchun ilg‘or xorijiy tajribalarni chuqur tahlil qilish va ularni milliy iqtisodiyotga moslashtirish 
zarurati saqlanib qolmoqda.

So‘nggi yillarda mamlakatimizda hududlarni ijtimoiy-iqtisodiy rivojlantirish, faol tadbirkorlikni qo‘llab-
quvvatlash, innovatsion g‘oyalar va bunyodkorlik salohiyatini rag‘batlantirish orqali aholiga munosib hayot 
sharoitlarini yaratish, ishbilarmonlik muhitini yaxshilash hamda bandlikni ta’minlash borasida keng ko‘lamli 
ishlar amalga oshirilmoqda.

Xususan, kichik biznes va xususiy tadbirkorlik mamlakatimiz iqtisodiyotining asosiy bo‘g‘ini hisoblanib, 
bugungi kunda ushbu sohani jadallik bilan rivojlantirish, tadbirkorlar faoliyatini qo‘llab-quvvatlash, ularning 
safini kengaytirish hamda rag‘batlantirish yo‘nalishida tizimli choralar ko‘rilmoqda.

Aholi bandligini ta’minlash va turmush darajasini yaxshilashda joylarda tashkil etilayotgan tadbirkorlik 
subyektlarining o‘rni muhim hisoblanadi. Mamlakat miqyosida so‘nggi yillarda tashkil etilayotgan korxonalar, 
kichik va o‘rta biznes subyektlari hamda oilaviy korxonalarni har tomonlama qo‘llab-quvvatlashga alohida 
e’tibor qaratilmoqda.

M A V Z U G A  O I D  A D A B I Y O T L A R  S H A R H I
Kichik biznes va xususiy tadbirkorlikni rivojlantirish hamda ularning barqarorligini ta’minlashning nazariy va 

uslubiy asoslari, shuningdek, ularning boshqaruv mexanizmlarini takomillashtirish masalalari xorijiy iqtisodchi 
olimlar — J.B. Sey, A. Smit, R. Kantilyon [1], Y. Shumpeter, R. Xizrich [2], P. Druker [3], L. Mizes, F. Xayek,  
E. Xargadon va boshqalarning asarlarida keng yoritilgan.

Kichik biznes va xususiy tadbirkorlikning mohiyati, nazariy asoslari hamda uning hududiy xususiyatlari 
bo‘yicha MDH olimlari — V.M. Vlasova [4], A.M. Samozkin, V.G. Gutman va A.V. Busiginlar tomonidan ilmiy 
tadqiqotlar olib borilgan.

O‘zbekistonda kichik biznes va xususiy tadbirkorlikni rivojlantirishning nazariy jihatlari mamlakatimiz 
iqtisodchi olimlari — M. Sharifxo‘jayev, S.S. G‘ulomov [5], Yo. Abdullayev [6], A. G‘ofurov [7], M.R. Boltabayev 
[8], B.K. G‘oyibnazarov, N.M. Maxmudov, S.K. Salayev [9], O. Kazakov, K. Kurpayanidi, D.S. Alimatova [10], 
M.M. Ibragimova [11], U. Gafurov [12]larning ilmiy ishlarida tadqiq etilgan.

Yuqorida qayd etilgan ilmiy ishlarda bozor iqtisodiyoti sharoitida kichik biznes subyektlarini davlat tomonidan 
qo‘llab-quvvatlash hamda ularni rivojlantirish xususiyatlari keng o‘rganilgan. Biroq mahallalarda tadbirkorlik va 
hunarmandchilikni rivojlantirishni boshqarish mexanizmlarini takomillashtirish masalalari yetarli darajada tadqiq 
etilmagan.

T A D Q I Q O T  M E T O D O L O G I YA S I
Mazkur tadqiqotda mahallalarda tadbirkorlik va hunarmandchilikni rivojlantirish dinamikasini baholash 

uchun kompleks ilmiy-uslubiy yondashuv qo‘llanildi. Tadqiqot metodologiyasi tizimli yondashuv, qiyosiy tahlil 
hamda iqtisodiy-statistik usullar uyg‘unligiga asoslandi.

Tadqiqotning axborot bazasini O‘zbekiston Respublikasi Statistika agentligi ma’lumotlari, rasmiy hisobotlar, 
normativ-huquqiy hujjatlar hamda hududlar kesimidagi amaliy kuzatuv natijalari tashkil etdi. Ma’lumotlar 2023–
2025-yillar oralig‘ida xo‘jalik subyektlarining soni, tarkibi va faoliyat ko‘rsatkichlari asosida shakllantirildi.

Tahlil jarayonida dinamik qatorlar usuli orqali korxonalar sonining o‘sish sur’atlari va tendensiyalari aniqlandi, 
strukturaviy tahlil yordamida esa ularning tarmoqlar va hududlar kesimidagi ulushi baholandi. Qiyosiy tahlil 
usuli asosida turli hududlar (Farg‘ona, Andijon va boshqalar) bo‘yicha tashkil etilgan hamda faoliyati tugatilgan 
korxonalar soni solishtirildi. Shuningdek, mahallabay ishlash tizimi samaradorligini baholashda institutsional 
tahlil usullaridan foydalanildi.

T A H L I L  V A  N A T I J A L A R
Ma’lumki, rivojlangan mamlakatlarda tadbirkorlik subyektlarining vujudga kelishi va muvaffaqiyatli faoliyat 

yuritishi davlat tomonidan ko‘rsatiladigan kompleks qo‘llab-quvvatlash choralari orqali ta’minlanadi. Ushbu 
yo‘nalishda mazkur mamlakatlarda katta ijobiy tajriba to‘plangan bo‘lib, undan milliy sharoit va xususiyatlarni 
hisobga olgan holda foydalanish ijobiy natijalarga olib keladi.

MDH va G‘arb mamlakatlari yetakchi mutaxassislarining baholashlariga ko‘ra, iqtisodiyotning samarali 
faoliyat yuritishi uchun aholining har 70–80 kishisiga bitta xo‘jalik yurituvchi subyekt to‘g‘ri kelishi lozim.

AQShda 1953-yildayoq butun mamlakat bo‘yicha vakillarning keng tarmog‘iga ega bo‘lgan Kichik biznes 
ishlari bo‘yicha ma’muriyat tashkil etilgan. Ushbu tashkilotda 3 mingdan ortiq xodim faoliyat yuritadi. Har bir 
shtatda 30–40 kishidan iborat huquqiy qo‘mitalar tashkil etilgan.

Mazkur tashkilot faoliyatining asosiy yo‘nalishlari kichik biznes subyektlariga amaliy yordam ko‘rsatish, 
kreditlar va kafolatlangan qarzlar ajratishdan iborat. Shu bilan birga, xususiy sektorga ko‘maklashish, 
moliyalashtirish va kreditlashni tashkil etish, axborot xizmatlarini ko‘rsatish hamda tadbirkorlar malakasini 
oshirish kabi vazifalar ham amalga oshiriladi. Kichik biznes ma’muriyati (SBA) qariyb 45 milliard AQSh dollari 
miqdoridagi byudjetga ega bo‘lib, uning faoliyati mamlakat Prezidenti tomonidan nazorat qilinadi. Mamlakat 
ishchi kuchining uchdan ikki qismi ushbu sektorda band.

AQSh iqtisodiyotining yuqori darajada rivojlanganligi sababli bu yerda faoliyat yuritayotgan kichik korxonalar 
ham boshqa mamlakatlarga nisbatan nisbatan yirik ko‘lamga ega.

Rivojlangan davlatlarda kichik biznes subyektlarining eng muhim vazifalaridan biri iqtisodiyotda sog‘lom 
raqobat muhitini shakllantirish hisoblanadi. Bu borada AQSh qonunchiligida quyidagicha ta’kidlanadi: “Xususiy 
tadbirkorlik Amerika tizimining asosi bo‘lib, uning negizida erkin raqobat yotadi. Faqat to‘liq va erkin raqobatgina 
erkin bozorni, tadbirkorlik faoliyatini amalga oshirish uchun teng imkoniyatlarni hamda shaxsiy tashabbusni 
rivojlantirishni ta’minlaydi. Bunday raqobatni qo‘llab-quvvatlash va himoya qilish nafaqat iqtisodiy farovonlikni, 
balki milliy xavfsizlikni ham ta’minlaydi. Kichik biznesning mavjud va potensial imkoniyatlarini rivojlantirmasdan 
turib ushbu maqsadlarga erishish mumkin emas” [12] (1-jadval).

1-jadval. Rivojlangan mamlakatlarda kichik biznes ko‘rsatkichlari

Mamlakat KO‘K soni, ming Har ming kishiga 
KO‘K soni

KO‘Kning umumiy bandlikdagi 
ulushi, %

AQSh 200000 74 69

Yevropa Ittifoqi mamlakatlari 350770 58.0 83

Buyuk Britaniya 2630 56.0 59

Germaniya 3690 48.0 75

Italiya 3920 26.5 73

Fransiya 1980 45.0 65

Yaponiya 6450 49.6 78

Rossiya 866.2 25.8 20.1

Yaponiyada kichik biznes va hunarmandchilik iqtisodiyotning asosiy tayanchi bo‘lib, korxonalarning katta 
qismini tashkil etadi hamda yalpi ichki mahsulotda yuqori ulushga ega. Ularni qo‘llab-quvvatlash maqsadida 
maxsus boshqarma, davlat korporatsiyalari, assotsiatsiyalar va moliyaviy institutlar faoliyat yuritadi. Davlat 
tomonidan imtiyozli soliqlar, arzon kreditlar hamda texnologik rivojlanishni rag‘batlantirishga qaratilgan chora-
tadbirlar amalga oshiriladi.

Fransiyada kichik biznesni qo‘llab-quvvatlash tizimi turli palatalar va konfederatsiyalar orqali tashkil 
etilgan bo‘lib, boshlovchi tadbirkorlar uchun foizsiz kreditlar, subsidiyalar va soliq imtiyozlari taqdim etiladi. 
Germaniyada 3,6 mln dan ortiq kichik va o‘rta korxonalar mavjud bo‘lib, ular yalpi ichki mahsulotning qariyb 
60 foizini yaratadi. Ushbu mamlakatda kichik biznes subyektlari davlat tomonidan imtiyozli kreditlar, arzon yer 
uchastkalari hamda puxta huquqiy baza orqali qo‘llab-quvvatlanadi.

Janubiy Koreyada kichik biznesni rivojlantirish eksportga yo‘naltirilgan siyosat asosida olib borilib, maxsus 
banklar, sug‘urta fondlari va mukammal qonunchilik bazasi orqali qo‘llab-quvvatlanadi. Italiyada esa “sanoat 
okruglari” modeli keng rivojlangan bo‘lib, kichik korxonalar o‘zaro kooperatsiya asosida faoliyat yuritadi va 
innovatsiyalarni tez joriy etish imkoniyatiga ega.

Rossiyada soliq siyosatini takomillashtirish bo‘yicha izchil islohotlar amalga oshirilmoqda. Ayrim holatlarda 
soliq yukining yuqoriligi kichik biznes rivojiga ma’lum darajada to‘siq bo‘lishi mumkin. Shu bilan birga, 
soddalashtirilgan soliq tizimi joriy etilgan bo‘lib, unga muvofiq kichik biznes subyektlari uchun yagona soliq 
stavkasi daromadning 6 foizini yoki xarajatlar chegirilgan daromadning 15 foizini tashkil etadi. Soliq solish 
obyekti tadbirkor tomonidan mustaqil ravishda aniqlanadi [12] (2-jadval).

2-jadval. Turli davlatlarda tadbirkorlik va hunarmandchilikni huquqiy boshqarishda davlatning bosh islohotchilik 
yo‘nalishidagi ahamiyati

AQSH Angliya Germaniya Fransiya Yaponiya Oʻzbekiston

Erkin bozor 
munosabatlariga 
asoslangan

Davlat va bozor 
mexanizmlari 
uyg‘unligiga 
asoslangan

Ijtimoiy bozor 
xo‘jaligiga 
asoslangan

Davlat dirijizmi 
(faol aralashuv) 
asosida rivojlangan

Ishlab chiqarish 
faoliyatini 
kooperativlashtirish 
ustuvorligiga 
asoslangan

“Davlat — bosh 
islohotchi” tamoyili 
asosida bozor 
munosabatlarini 
faollashtirishga 
yo‘naltirilgan

Soliq solishning soddalashtirilgan tizimini qo‘llaydigan tashkilot qo‘shilgan qiymat solig‘ining to‘lovchisi 
hisoblanmaydi. Biroq Rossiya Federatsiyasining bojxona hududiga tovarlar olib kirilganda to‘lanishi lozim 
bo‘lgan qo‘shilgan qiymat solig‘i bundan mustasno hisoblanadi.

Bundan tashqari, Rossiyada daromad solig‘i uchun 13 foiz miqdorida proporsional (yassi) stavka qo‘llaniladi. 
Shu bilan birga, ijtimoiy soliq regressiv shkala asosida undiriladi. Mazkur tizimga ko‘ra, ma’lum darajadan 
yuqori bo‘lgan ish haqi summasiga nisbatan pasaytirilgan stavkalar qo‘llaniladi. Bunda eng yuqori stavka 26 
foizni tashkil etadi (qishloq xo‘jaligi korxonalari uchun — 20 foiz).

Buyuk Britaniyada kichik tadbirkorlik va hunarmandchilikni qo‘llab-quvvatlashning asosiy hukumat 
dasturlaridan biri Loan Guarantee Scheme hisoblanadi. Ushbu dastur tijorat banklari tomonidan mustaqil 
ravishda kredit olish imkoniga ega bo‘lmagan tadbirkorlik subyektlariga kredit ajratishni qo‘llab-quvvatlaydi. 
Bunda hukumat kredit summasining 70 foizigacha, yuqori xatarli holatlarda esa 85 foizigacha qismini 
kafolatlaydi. Mazkur kafolatlar bo‘yicha foiz stavkasi yiliga 2,5 foizni, yuqori xatarli holatlarda esa 2 foizni tashkil 
etadi. Natijada, banklar tomonidan kichik tadbirkorlik subyektlariga ajratiladigan kreditlarning 70–80 foizi davlat 
tomonidan kafolatlanadi. Ushbu kafolatlarni qoplash uchun har yili davlat byudjetidan taxminan 50 mln funt 
sterling mablag‘ ajratiladi.

“Mahalliy ahamiyatdagi korxonalarga ko‘maklashish agentligi” kichik biznesni hududiy qo‘llab-quvvatlashga 
ixtisoslashgan bo‘lib, 200 ta mustaqil byurodan iborat assotsiatsiya hisoblanadi. Uning “Korxonalar tashkil 
etishga ko‘maklashish sxemasi” dasturi o‘z biznesini boshlamoqchi bo‘lgan ishsiz fuqarolarga moliyaviy yordam 
ko‘rsatadi. Shuningdek, “Kreditlarni kafolatlash” dasturi doirasida uch yil davomida muvaffaqiyatli faoliyat 
yuritgan tadbirkorlarga sug‘urta mukofotlari taqdim etiladi.

1990-yillardan boshlab Buyuk Britaniya sanoati konfederatsiyasi tomonidan “Tadbirkorlikni kengaytirish 
dasturi” amalga oshirilmoqda. Ushbu dastur doirasida kichik biznes bilan hamkorlik qiluvchi va uning 
rivojlanishidan manfaatdor bo‘lgan yuridik hamda jismoniy shaxslardan olinadigan maxsus badallar kichik 
korxonalarni moliyalashtirishning qo‘shimcha manbai sifatida xizmat qiladi. Shu bilan birga, hududlarda kichik 
tadbirkorlikni rivojlantirishga qaratilgan, munitsipal hukumat tomonidan moliyaviy qo‘llab-quvvatlanadigan 
hamda yoshlarni tadbirkorlik faoliyatiga jalb etishga xizmat qiluvchi maxsus dasturlar ham mavjud.

Demak, tadbirkorlikni rivojlantirish uchun zarur shart-sharoitlarni yaratib beruvchi hamda turli xizmatlarni 
ko‘rsatuvchi infratuzilma obyektiv zarurat bo‘lib, u tadbirkorlik faoliyatini samarali tashkil etish uchun qulay 
muhitni shakllantiradi.

X U L O S A  V A  T A K L I F L A R
Tadqiqot natijalari shuni ko‘rsatadiki, tadbirkorlik va hunarmandchilikni rivojlantirish iqtisodiy o‘sishni 

ta’minlash, aholi bandligini oshirish hamda hududiy rivojlanishni jadallashtirishda muhim omil hisoblanadi. 
Rivojlangan davlatlar, xususan AQSh, Germaniya, Yaponiya, Janubiy Koreya va Buyuk Britaniya tajribasi 
kichik biznesni qo‘llab-quvvatlashda davlat va xususiy sektor hamkorligi, rivojlangan moliyaviy infratuzilma, 
imtiyozli kreditlash tizimi hamda samarali huquqiy baza muhim ahamiyatga ega ekanligini tasdiqlaydi. Ushbu 
mamlakatlarda kichik biznes subyektlari iqtisodiyotda katta ulushni egallab, raqobat muhitini shakllantirish, 
innovatsiyalarni joriy etish va eksport salohiyatini oshirishda asosiy drayver vazifasini bajaradi. 

Shu bilan birga, O‘zbekiston sharoitida ham tadbirkorlik va hunarmandchilikni rivojlantirish bo‘yicha keng 
ko‘lamli islohotlar amalga oshirilayotgan bo‘lsa-da, mavjud imkoniyatlardan to‘liq va samarali foydalanish 
hamda xorijiy tajribalarni milliy sharoitga moslashtirish zarurati mavjudligi aniqlandi.

Shu asosda, mahallalarda tadbirkorlik va hunarmandchilikni rivojlantirishni yanada jadallashtirish uchun 
institutsional qo‘llab-quvvatlash tizimini kuchaytirish, hududiy markazlar va maxsus agentliklar faoliyatini 
kengaytirish, kichik biznes subyektlari uchun imtiyozli kreditlar, subsidiyalar va davlat kafolatlari tizimini 
rivojlantirish, soliq tizimini optimallashtirish orqali tadbirkorlik faoliyatini rag‘batlantirish, kasb-hunar va 
tadbirkorlik ta’limini takomillashtirish hamda yoshlarni ushbu sohalarga keng jalb etish muhim hisoblanadi. 
Shuningdek, hunarmandchilik mahsulotlarini eksportga yo‘naltirish, marketing va logistika infratuzilmasini 
rivojlantirish, hududiy ishlab chiqarish klasterlarini shakllantirish, kichik korxonalar o‘rtasida kooperatsiyani 
kuchaytirish hamda raqamli texnologiyalarni keng joriy etish orqali tadbirkorlik faoliyatining samaradorligini 
oshirish maqsadga muvofiqdir. Natijada, ushbu chora-tadbirlar iqtisodiy barqarorlikni ta’minlash, yangi ish 
o‘rinlarini yaratish va aholi farovonligini oshirishga xizmat qiladi.

